
2 Timoti
Polokafo Timoti ya lufuwa kofa

aiga wi fulo edami ka

Komu Ka

Polokafo Yesu kala kuwa lalo lo oloto
melainako, ana-kiyanalo oluti gamani numuna

meya naba Lomuka ya nela numugu fulo edato,
yalo minoto, ya nofo fulunawamo kamena moda
adu ne, loto kolainako, Timoti yamu kolito lufuwa
ama ya wi fulo edami ne.

Timoti ya Polo ana olu faka limo we minoto,
amoki lakoina lono oluto, Yesu koli kikito umamo

wenena Efesusi numudo monolo mau wi-wi amo
wenena kiyabani we ya ne. Yamu Polokafo etito-

etito kiyaba o gedenane, loto lufuwa ma komu

wito, ido lufuwa ama ya kofa aiga wi fulo edami
ne.

Lo oloto melami ka

1-2 Aiyo, mono nanefo sene-mulune komomo
we Timotiyo, namo Polo, Kilisto Yesu aposolola
ya lufuwa ama wi fulo kedowe. Eyo. Kilisto
Yesu lulau mino edonimo yamu omudi kofawa
minenawae, loto iya ku ledeto lolomami ka ya lo
oloto gimo, loto Gotikafo kala lalo kito lonowalo
ya fulo nedaito olu-olu o minowe.

Metefo Gotidokati ido Wekolate Kilisto Yesu-
dokati ya nasafili mona ido milumate kolami
mona ido you amene mona ya kamodoka mino
kedenaiye.

Wekola monala ido kala kuwa yamu ukadelo
kolamonimo ka

3 Ena aunefo kolofane-mota mona melamo
yamaidana oto namo ya Goti omunalo ka

ukanelo minamaiye, loto lune-kane mo lotoko

minoto ukane-oune-lune-kane umuto kouba-
naba o edemo dito, kamena-kamena leda lunaga

loumomo ya kamomu kolito, siyane, lalole, loto

loumumo idowe.
4 Eti loto loumuto, ya kamo kufu o nedan-

imo yamamu kane ki minoto ya oto keyeto lalo
kolito alikani enamo mona ya sene-muluneu fait-
enagoliye, loto ya oto keyenae, loto auma wito
kolowe.

> Ido Goti koli kikito ona kula umanimo ya-
mamu kane ki minowe. Komu ya aukafo wena

Lowisite okafo Yunisite koli kikito umu minami
mona ya moda ayaidana oto oiya kamodoka yaki

nemo ya moda kane Kkife loto kolowe.

6 Aya yamu kolito ya kaka meletenaiye, loto
ya kaka oluto kofa lokomowe. Kolo. Namo
ane ya manegalo meloneto Gotikafo mono auma
komami yama kamo ya olu mumusi lageto auma
wito oloto pinaiye.

7Kolabe? Gotikafo Ounalomamiya mulude fou
lenaiye, loto lomdmami ne. E’e, auma wi minoti,
seti-muludi gimi-gimi o minoti, ukadi-oudi-luti-
kati koti kiyaba lalo enawae, loto Ouna ya lomami
ne.

8 Yamu kamo ya Wekolate monala lo oloto
melenanimo ya ukagalo koldmo. Ido namo ya
amo kuliya yamu nelau minomo yamuki ukagalo
kolinomamo. E’e, Gotikafo kala kuwa lalo lo oloto
melenumo yamu ya kaila fi ledenawamole, loto

aumala lomaima yamu ya kamoki ayaidana oto
aumala ya olu minoto lo oloto meleto, kaila fi
kedenawamo kanudo ya leya wi mino.

9 Amo yakafo olu omude kototo ya felegaga
wenenane minenawae, loto iyaina o ledeto lute
fiyami, ya lalimo monate yamu eti o ledamaiye.
E’e, adeina afimaleka mika kosina oloto piydmami
kamenalo ya aimola kala lalo kito nasafilila lo-
mami yamu ya Kilisto Yesu lulau mino edonimo
ya iyaina o ledeto lute fiyami ne.

10 Ido oiya amaleka ya olu omude kami we
Kilisto Yesu oloto piyami yakafo nasafililawa olu
oloto pi lomami, ya fulumo wonimo mona ya
fulo fulitito, fulu fitala kiydmoto omude kofawa
minowa-minowa omo dinumo mona yama kala
kuwa lalo yakafo olu oloto pi lomami ne.

11 Ido kawa kuwa lalo ya lo oloto meleto api-
napi gilibito moninane, loto aposolo lonolalo fulo
nedaito ya olu minowe.

12 Lonowa etito olomo yamu ya keinawa mofu
minofa, ido ukanelo kolamowe. E’e, koli kikito
umomo weki moda kutifito minomo, ya lonowa
anelo melami ya amo aumala yakafo moda ogo-
futo kiyaba o edemo uto uto kamena nabalo ya
moda oloto pife lenagoliye, loto kane lawoko kife
loto koli minomo nenako, ukanelo kolamototo
minowe.

13 Ena Kilisto Yesu lulau mino edeto, koli kik-
itoto seka-muluga umu-umu o minoto, ka mono
kula namodokati kolanimo yamaidana oto lo
oloto gimi mino.

141do Ouna Felegaga luteu mino ledami yakafo
aga olu faka lageto kawa kuwa agalo melami ya

olu kiki loto kiyaba o edo.

15 Ena Esia mikalo minamo wenena muki ya
meni numuitamo ne, loto koli minane. Aya
wenena yauti Figelusite Hemogenesite meni no-
mami yaki ya moda kolanimo ne.

16 Ido Onesifolusi ya nelau minomo yamu
ukanalo koli nomamoto, kamena-kamena
lunekane olu lalo o nede minainako, Wekolakafo
amo wenenala milumani kolito ani olu faka lo
gedami mona ya giminaiye, loto kolowe.

17 Amo ya Lomu numudo ya oto auma wito
monine wilimo uto uto olu oloto pi nedami ne.

18 Yamu Wekolakafo lalo kolageto, kamena
nabalo ya Wekoladokati milumala kolami mona
ya olu oloto pinaiye, loto kolowe. Ido Efesusi
numudo minomi kamenalo yaki auma wito ane
olu faka limo monala yama ya kaimoka eyanimo

ne.
2

Kilisto Yesu lonola ya auma wito olunumo ka
1 Yamu mono nanefo, Kilisto Yesu nasafilila
mino edami yakafo auma wi komaido, ayalo ya

auma wito mino. _ _ .
21do wenena mumudite omunido namodokati
kolanimo ka ya ka ona kula kanuwalo mon-

imo idamo wenena anido melageto, yaloti oluti
wenena maki api gilibinawamo lono ya ogofuti
olunagilae, loto api gilibo.

3 Ido Kilisto Yesu kimiwela lalo yaidana oto
minanimo ya lamoki lakoina auma wito keina

kolo.
4 Kimi lono olumo wamo wenena yate wena-

banina olu lonowalo mele gedami we ya lonote

lalo eyenaiye, loti atuwa lono mona-mona ya
egaidana oti olu nuba enawae? Ya we ya
olamenagilae.

5 Ido kafa-nafa lenawamo wenena yauti
makafo kiyaba we ka lado muki olu meyalo
meldmenami ya manenalo kokamu ya mofu
eddmenagilae.

6 Ido neta olu Kkifiti lono naba oluti koiya fi-
nawamo wenena yate kobina kula lageto olu
komu iti nenawamo ya moda efe lenami ne.

7 Kawa lokomomo ya metolito kolito iya mele
mino. Wekolakafo luka-kaka olu kokatageto
muki kolife lenane.

8 Ena Yesu Kilisto ya kakaloko minageto mino.
Amo ya Defiti ufa fiyami we yauti ya folaiguti
neidami ne, loto kala kuwa lalo lo oloto mele-

mele o minowe. . o
9Eti o minomo yamu keina naba kolimo idomo,

ya kailai we nela wi gedamo yamaidana oti nela
wi nedato ya minofa, ido Goti kala ya moda nela
wiyamae.

10 Etito Goti iyaina o gedami wenena muki yaki
Kilisto Yesu lulau mino edenawamo yamu olu
omuni kageto, lamenawa minowa-minowa imo
ya olunawae, loto kolito, keinawa muki ya olu
mofu-mofu o0 minomo ne.

11 Ka ama ya koli kikitonimo ka kula ya ne:
Amo folaigu ya enu witoma, omuna kofawa mi-

naigu yaki enu winune.
12 Tdo keina olu mofumo ditoma, amoki lakoina
kiyaba we wekudi lono yaki olumo unune.

Ido mete umogetoma, amo yaki meya lumunami
ne.

131do kege melenune, loto loba, ka lonimo meyalo
meldmogetoma, amo ya aimola kala yamu
E’e, lenami ogoufdmainako, kala ya moda
meyalo melemo dinami ne,

loto lo-lo onimo ka ya ka ona kula ne.

Ka ona kula yamuko kolito mona lalo meletoko
minenumo ka

14 Ena wenena kani meletenaiye, loto kawa ya
kofa-kofa logimimo wo. Ka mono yamu moila
fiyamo mona yakafo wenena ani olu faka adaiye.
E’e, moila kawa kolinawamo wenena ya olu kopa
0 gedetenaiye, loti monawa meldmalo, loto Goti
onobalalo lo fukoto logimo.

15 Ido kamo ya Gotikafo koli kumunami lalo
enaiye, loto amo onobalalo ya auma wito lonoka
olo. Eti oto ya ka mono ona kula kanula ya efe
lotoko olufe-fe 1o minenanimo, ya lonoka yamu
ukagalo koldmenanimo ne.

161do fa ka, mikaleka ka ya ekena oto mino. Eti
loti ilulu kuti lo-lo amo ka yakafo Goti monala koli
fulitenawamo mona ya oto dinagoliye.

171do kanina yakafo ukanigu numuna ba limo
yaidana oto ba lenagoliye. Yaida wenena minagu
ya Himeneusi ido Filetusi yate

18 ka ona kula ya fulititi, folaguti neidamo
mona ya moda oloto pitami ne, laito ya wenena
liligaleka koli kikitamo yama olu kopa o gede
minaiye.

19 Etiti minafa, ido Gotikafo kifana lagi
fiyamima ya auma wito minaido ya aina melami
ka ama ya eti limo,

Wekolakafo wenenala geyefe lo minaiye,

loto ka mono lufuwau (Nam 16:5) nemo, ido ka

ma yaki etito nemo,

Wekola kuliya olu minamo wenena muki ya
nosamami monadokati ya eleyapa wiyalo,

loto lo-lo onimo ka ya nemo ne.

20 Ena numuna nabau yau nomu ma golikafo
ido ma siluwakafo olufe lamo yako mindmami
ne. Ma mikakafo ido ma yakafo olufe lamo yaki
lakoina negu yau mau ya neta laloko meleti, ido
mau ya fa neta ido nosamami neta ya melamo ne.

21 Yamu wenena mate inanimo luni-kanigu
yati fa neta ido nosdmami neta fulitenawamo,
ya nomuku yau neta laloko melamo yaidana oti
minenawamo, ya aboga yakafo olu felegaga o
gedeto, lono lalo muki ya anido melenami yamu
kolito ya olufe-fe lo gedenami ne.

22Yamu kamo ya kipa kofawe seni-muluni lalo
kolami mona ya meka umuto koli oluloto uto,
ya wenena luni-kani mo lotoko minoti Wekola
loumu-umu o minamo wenenaki lakoina ya efe
limo mona, koli kikitenawamo mona, seti-muludi
giminawamo mona, you amene melenawamo
mona yamu auma witi koliti ya melemo idalo.

23 Ido fa ka, ka maninigu mindmaidokati etito
nefe? matato nefe? loti loga-miga amo ka ya
moila fiyamo mona olu oloto pi-pi iye, loto kolito
ya meka umo.

24 Wekola kouba-nabala wenena ya moila fi-
nawamo mona ma meldmaneyo. E’e, wenena
muki olu lalo o gedeti, mono ka ogofuti api gilibi
koliti, seni-muluni leba fi minoti,

25 ykani-kulini oluti lumuti, wenena ofo
gedamo ya you loti monani olufe lo gedenawamo

mona ya amodoka minaneyo. Eti enawamo, ya
Gotikafo lonola olu gedageto, wenenawa ouni-
luni-kani olu eleyapa witi ka ona kula ya kolife
loti kolinawafe? loti,

26 jdo kamade ki-ki imo we Satani kala lalo
kiyami monalo ya meyalo melenawae, loto nela

wi gedami we kilifulauti ya kofa itibiti kani kife
lenawafe? loti ya you loti monani olufe lo gede-
nawamo mona ya amodoka minaneyo.

3

Kamena fuli lenami yamu limo ka

11do ka ama ya eti loto kolife loto kolo. Kamena
fuli lenae, loto alitenami ya keina naba-naba imo
kamena ya mino ledenagoliye.

2 Wenena ya inanimo yamuko lalo
kolinawamo, kifana eye lalo melenawamo,
inanimo kulini olu faka lenawamo, inanimo
ukani koli akaiya itenawamo, ka nosamami
lenawamo, onige menige ka lato koliti kolamoti
enawamo, wenena lalo o gedato ya itibiti lalo koli
gimamenawamo, felegaga mona melamenawamo,

3 seni-muluni gimdmenawamo, wenena lifi-
mani kilili o geddmenawamo, kamani kinawamo,
ukani-ouniluni-kani kiyaba lalo &menawamo, fina
lowa yamuko kolinawamo, mona lalo ya eye
nosamami melenawamo,

4wenena kuwonibo anigu gilibinawamo, kaita
moninawamo, wenena naba minone, loti koli-
nawamo, Goti seni-muluni umamoti, inanimo

lalo eyenawamo neta monamona ya seni-muluni
umunawamo ne.



2 Timoti 3:5 ix 2 Timoti 3:11

> Yaidana wenena ya mono atuwa olu minafa,
ido kulawa aumala ya meni umae. Aya wene-
nawa ya meka gimi mino.

6 Eti o0 minamo wenena yauti mate wenena
numunigu ya diti, wenaipa ouni-luni-kani auma
wiyamami wenaipa kani oluti api gilibato koli
kikito gimae. Wenaipawa ya nosdmami monani
olu mau wi minoti keina kolamo yamu inanimo
seni-mulunilalo kolami mona ailo-ailo yakafo ika
0 gedaito,

7 kamena-kamena ka mono yauti-amauti koli-
koli o minafa, ido ka ona kula kolife lenawamo
ya ogoufamae.

8 Ena komu adeina afimaleka ya Yanesite Ya-
belesite ya Mosese kuwolafo bulu edami we ya
ayaidana oti wenenawa yate ka ona kula ku-
wonibo bulu edamo wenena ya kani-manini u
kopa utainako, kepa mele gimaido ya koli kikite-
nawamo wenena minamae, loto geyefe limo ne.

9 Monanina etito nefa, ido neta enawamo ya
egaidana oti omo dinawamo ne? Yanesite Ya-
belesite ka maninigu mindmami monani oloto
piyami ya wenena muki geyefe lamo yamaidana
oto wenenawa ka maninigu mindmami monanina
opoilageto, wenena muki geyefe lenagilae.

Polo ido Timoti mono monanina ka

10 Ido kamo nege animo ya mono logimi-gimi
omo, mona mele-mele omo, kane ki-ki omo, koli
kikitoto mino-mino omo, lune-kaneu amene mele
gede-gede omo, sene-mulune gimi-gimi omo, lono
olumo womao,

11ido Antiyoku numudo, Aikoniyamu numudo,
Listila numudo, yalo ya kaila fi nedato keina

naba-naba kolomo ya moda kolane. Kailawa

mona-mona fi nedato keinawa olu mofu-mofu
omo nefa, ido muki yauti Wekolakafo olu omune

kami ne.

121do Kilisto Yesu lulau mino edeti Goti monala
meyalo melenune, loti kolinawamo wenena muki

ya wenena mate olu nosdmami o gedenagilae.

13 Jdo nosdmamo wenena ido koni winawamo
wenena yate inanimonidoka ido wenena maleka

yaki ya koni witi lonowa olumo diti nosamami
monanina u naba-naba enami ne.

14 Etiti minenawafa, ido kamo ya api kilibon-
imo koli kikitanimo ka ya meyalo melemo wo. Ya
ka api kilibonimo wenena monate ya moda koli
minanima nenako, loto,

15 ido kipa kefola minanigumati ya felegaga ka
mono lufuwa ya kolimo dito minanido yakafo
luka-kaka olu lamena ageto, Kilisto Yesu koli
kikito umanido ya olu omuga kami ka nemo
yaki moda koli minanima nenako, loto kawa ya
meyalo melemo wo.

16 Goti kala muki ka mono lufuwau wiyamo ya
Ounakafo olu oloto pi fuli lito nemo ya ka mono
mona api lilibito, fuka ka lolumuto, monate olufe
lo ledeto, efe limo mona melenumo ya api lilibi

minami ne. . .
17 Eti o ledami, ya Goti wenenala olufe-fe lo

ledageto, mona lalo muki moda ogofuti mele-
nawamo ne, loto eti o ledami ne.

4

Goti kala auma wito lo oloto melo, loto
loumami ka

1 Ena Goti yaki ido Kilisto Yesukafo kofawa

minonimo wenena ido fulutamo wenena lifima
olu itibito giminami we yaki onobanido ka loko-

momo, ya amo oloto pinami yamu ido kiyabate
we wekudi minami yamu ya lo auma wi komowe.

Kolo.
2 Kala ya lo oloto mele-mele o mino. Kamena

lalo imo nefe, ido lalo &mami nefe? loto adoto,
koto kiyaba oto lo oloto gimi-gimi o mino. Kani
oluto lo fuko gedeto, olu auma wi gimito, api-napi
lono sodoto you loto oluto ya efe lotoko api gilibo.

3 Kolabe? Kamena ma alitageto, ya ka mono
kula yamu eleka ginageto koli fulitenagilae. Koli

fulititi mono ma lalimo katekafo lalo kolinumo ka
yako kolinagolone, loti inanimoni api-napi gilibi-

nawamo wenenani olu mau wi gedenawamo ne.
41do ka ona kula ya koli fulititi, ya u ikaga kalo
ya kani fuloti kolinagilae.

5 Eti enawafa, ido kamo ya kamena-kamena
luka-kaka kiyaba lalo otoko minoto, keina mona-
mona olu mofuto, Yesu kala kuwa lalo lo oloto
pito, mono lonoka muki ya olu fuli 1o mino.

X Fulunamo kamena moda adu ne, loto loumami
a

6 Ido Goti umunuwe, loti no waini yokila ki-ki
amo folomolo leikamo yaidana oto namo kofawa
minomo monane ya moda umutoto, unamo ka-
menane moda alili otaiye.

7 Lowa fina lalo moda fitomo ne. Kafa-nafa
lomo dito ya u fulilimo ebalo ya moda u fedetomo

ne. Koli kikitomo ya moda kiyaba lalo oto olu
minomo ne.

8 Ido ama ya monate efe limo wenena
manedelo kokamu mofu ledenami ya moda
kiyabane imo, ya minoto kamena nabalo
ya Wekola iya melefe lo ledami we yakafo
numunagolimo, ya namoko minamaiye. E’e, Yesu
oloto pinami yamu auma witi koliti seni-muluni
umamo wenena muki yaki lakoina giminagoliye.

Onowaleka ka _
9 Ena namo minodo ya alako enanimo kanu ya

auma wito moni wilo.
10 Demasi ya oiya ama mikaleka mona ya siya-

muluna umainako, fulo nedeito Tesalonaika nu-
mudo ya wito, Kelesenisi ya Galesia ebalo ya wito,
Taitusi ya Dalimesia ebalo ya moda utami ne.

11 Ama ya Luka yako lakoina minomi nenako,
loto alako ano. Enanimo ya Maki yaki ya ane olu
faka lenami mono lono ya olunaiye, loto ilimito
ageto ya lakoina ailo.

121do Tikikusi ya ilifi meloneto Efesusi numudo
ya moda utami ne.

13 Ido kamo enae, loto ya ukanelo owo feka
wiyomo Tolowasi numudo Kalipusi numugu ya
apasoto fulitomo yamaki oluto, ido bukune yaki
ido aila yamu naba kolomo yaki oluto ano.

14 Fna Alekisada, neta ainikafo olufe lo-lo imo
we yakafo olu nosamami naba o nedaito, monala
melaido ayalo ya Wekolakafo lifima moda itibito

umunami ne. _ ]
15 Wewa ya ka lonimo ya auma wito oluto

lumunae, loto imoma nenako, loto kamo yaki
amomu kolito koto kiyaba otoko moino.

16 Ena olu kalo mele nedamo kana kamenalo
ya we makafo oto ane olu faka lenami we ma

minamaito, muki ya fulo nedeiti wae. Eti amo
yamu lifimani itibito gimamo, loto Goti loumowe.

17 Eti o nedafa, ido kawa kuwa lo oloto mele
fuli loneto ailo feka wenena muki ya kolinawae,

loto Wekolakafo ane olu faka loto olu auma
wi nedami nenako, ya kula-laiyoni welauti olu

omune kami ne. ] _ _
18 Ido Wekolakafo ya nosdmami mona muki

yauti olu fulo nedeto, kosinau wekudite kiyaba o
ledenami kilalau ya niliminami ne. Amo kuliya
naba-naba mino edamima ya moda minomo dito
minowa-minowa oto nemo ne. Ona.

19 Ena Pilisilate wanafo Akuilate, ido Onesifo-
lusi numunau minamo wenena muki ya aiyo-
koiyo ka fulo gedomo ya logimo.

20 Ena Elastusi ya Kolinti numudo ya minami
ne. Ido Tolofimusi neta kilaito ya Miletusi nu-
mudo ya fulo edeito omo ne.

21 Ena ko wiyami kamenawa oiya ali &denami

kamenalo ya enanimo kanuwa alako moni wilito
ano.

Ena Yubulusite Pudenisile Linusile Kolodiale
mono wenenate muki yaki aiyo-koiyo ka ya fulo
kede minae. . _

22 Wekola ya ouga-lukau mino kedenaiye.

Nasafili mona ya linatedoka mino gedenaiye.
Modae.

